
〈親引厢禁兵閲習之。後趙公師㞧益加教閲。具有常程。武備少修。繼是者常令精練。隨闞隨補。庶不虛耗養兵之費。三陽志以上管寨軍額今廢。唯〉

〈黄岡寨存。本州禁軍。自春秋大閲之外。散在諸㕔。分局執役。每遇日教。視為文具。寳慶丁亥。孫侯叔謹始至。謂郡將於尺籍伍符。寄委不輕。倡率當〉

〈自州家始應窠座占名禁旅如宅庫虞兵之屬。盡令赴教。戎裝一色旗甲精明。又招刺驍勇之卒。令為一隊。教以撃刺長技。號賬前親兵。軍容為之〉

〈改觀。農隙點集四隅民兵。部曲整肅。紀律嚴明。不擾而辦。水軍寨。舊駐箚於揭陽之寧福院側。嘉定間。曾侯噩上便民五事。乞移於鮀浦場。以扼〉

〈海道之衝。然水軍填補。多刑餘之人。面已涅矣。無復顧惜。向寨鄰於縣。猶有所憚。及遷鮀浦。旁若無人。主將專恣容縱出海。弊端百出。將以防遏反〉

〈為民害。權軍吕興稔惡有違紀律。孫侯白于帥斥逐之。見議申請復舊。州之厢禁軍。摧鋒軍。各有營寨。歲乆頽圮。淳祐丙午。陳侯圭撥錢鼎創諸〉

〈營外門。凡七牢城清化作院。及四澄海指揮是也。更造營之神堂。凢二第二第七指揮是也。軍房葵屋百間。易以瓦屋。為巷者四摧鋒寨是也。以至〉

〈清化之厢房牢城摧鋒之土牢。所以處罪隷者。一皆撤舊而新。自是營壘嚴肅。而兵卒無踰關犯夜之虞。牢栅周緻。而囚徒無燥濕疫癘之患矣。〉

〈黄岡寨。前此未有。曩因汀贛梅寇張思明卜益。衝突饒源北溪湖潦等處。居民被害。淳祐壬寅。劉侯克遜請于朝。欲置寨屯兵其地。仍拘没勢户所〉

〈占民田以贍軍。癸卯間。鄭侯良臣准朝㫖相度地勢。移就黄岡。創立城寨以同巡黄董其役。委理掾趙時昂括所占田七百一十五石一斗半。歲收〉

〈租三千四十九貫七百八十七。官省以給養兵之費。李侯遇繼之。增益軍房。城砌以石。畢事於淳祐乙巳之夏。屯兵以百人為額。新招軍伍拾名。外〉

〈伍拾名撥鮀浦水軍寨正額兵更番駐箚。兵卒月糧一石五斗。舊例和糴三分之一。陳侯圭憫其勞瘁盡數給之。一飽之餘。然後繩以紀律。寨門昔〉

〈瞰道旁易而内向。時其出入。不復貽害於民。三陽圖志元革命制度一新。鎮守一路。設萬户府。及鎮撫千户百户以統兵。有事則戰。無事則守。二年〉

〈一遷調。蓋防其乆。則與寇馴熟也。然此邦荒逺。去大都萬里。軍官得人。則民間無搔擾之憂。不得人。則民被其害。如守城門。則徃來負販者受禍。巡〉

〈哨則鄉村閭井被苦。守橋則船筏上下者有礙。軍之衣食既出於民。民之防衛必賴於軍。其可以衛民者而殘民乎。在上者。盍思所以懲之也。　萬〉


〈户府。千户。鎮撫百户衙。皆在子城之西軍營列布焉。　軍額。　府牢弓手。潮陽縣弓手六十名。　海陽縣弓手六十名。揭陽縣弓手六十名。〉

